
Baie mense dink dat om Bybelstudie te doen en Bybel te lees, jou geloof laat groei. 
Baie mense dink God se seëninge lê in jou Bybelkennis alleen. 
Dikwels dink ons as christene dit is genoeg om net elke dag Bybel te lees, eredienste by te woon, 
sodat ons die Bybel kan hoor en Bybelkennis kan verkry. 
 
MAAR…. 
 
Die is nie blote Bybelkennis en die aanhoor van die Woord wat jou laat groei in jou geloof en 
wat van jou ‘n toegewyde christen maak nie, NEE, dit is die doen, die gehoorsaamheid aan die 
Woord, aan God wat jou geestelik laat groei. 
 
Wat jou eerstens ‘n christen maak is … 

• dat God jou uitverkies het van voor jou geboorte af,  
• dat Hy jou wederbaar het, dit is wedergebore laat word het,  
• dat jy  nou verseker sy kind is, en  
• dat God nou vanweë sy verbond wat Hy met jou gesluit het, verwag dat jy gehoorsaam 

sal wees. 
 
Die vraag is sekerlik, maar hoe is ek seker dat ek gehoorsaam is aan die Woord van God? 
 
Jakobus gebruik die beeld van ‘n spieël waarin ons kyk.     
 

Jak 1:22-26 
22  “Julle moet doen wat die woord sê en dit nie net aanhoor nie, anders bedrieg julle julleself.  
23  Iemand wat altyd net die woord aanhoor en nooit doen wat dit sê nie, is soos een wat na sy  
      gesig in 'n spieël kyk:  
24  hy bekyk homself, gaan van die spieël af weg en vergeet dadelik hoe hy gelyk het.  
25  Maar iemand wat hom verdiep in die volmaakte wet wat 'n mens vry maak, en hom daaraan    
      hou en nie vergeet wat hy hoor nie, maar dit doen, hy sal gelukkig wees in wat hy doen.  
26  As iemand dink hy is godsdienstig, maar hy hou nie sy tong in toom nie, bedrieg hy homself.  
       Sy godsdiens is waardeloos.” 
 
Ek glo ons almal het spieëls in die huis.   Elke môre kyk jy daarin.    

• Vrouens kyk daarin as hulle grimering aansit. 
• Mans kyk of hulle hare reg gekam is as hulle nog hare het. 
• ‘n Mens kyk daarin of jou voorkoms, klere ens. reg is om die dag versorgd en voorbereid 

in te gaan. 
 
Jakobus gebruik nou hierdie fisiese letterlike  beeld om dit op ons geestelike lewens toe te pas. 
Die Woord word met ‘n spieël vergelyk. 
Jy lees die Woord, die Bybel, jy leer daarin hoedat God Homself aan ons openbaar en hoedat Hy 
verwag dat ons moet lewe en dan kom die kruks van die saak…. 

• Het jy gehoor, geluister en beplan jy om gehoorsaam te wees aan die Woord en te doen 
wat God van jou vra. 

 



Ons gaan DV vir die volgende drie kere kyk na die volgende drie sake wat prakties voortvloei 
uit hierdie gedeelte… 
 

• Eksamineer die Woord en kyk of jou lewe daarvolgens is. 
• Restoreer  jou lewe, rig dit in volgens die Woord, maak dit reg volgens die Woord. 
• Transformeer elke dag om al meer te lewe soos wat God in sy Woord vra. 

